
Fekk gjennomslag for arm 

 
Armslag: Atle Kvåle (Ap) er godt nøgd med å ha fått gjennomslag på fylkestinget for å be 

regjeringa om ei konseptvalsutgreiing av den såkalla «Arm til Bergen». 

 

I uttalen til Nasjonal transportplan bed fylkestinget, etter framlegg frå 

Atle Kvåle (Ap), om at det vert utarbeidd ein KVU for arm frå E134 

til Bergen, snarast. 

Fylkestinget hadde møte i førre veke. Blant sakene på saklista var høyringsuttale til Nasjonal 

transportplan. 

– Etter framlegg frå meg, fekk vi med ein passus om at det må utarbeidast ei såkalla 

konseptvalsutgreiing (KVU) for «Arm til Bergen» snarast, seier Kvåle. 

Tillegget er i tråd med Statens Vegvesen si tilråding i Aust–Vest-utgreiinga. 

– Det var eit utruleg viktig vedtak. No må regjeringa seia om dei ønskjer ein KVU, og så må ein 

vurdera kva ulike alternativ ein skal ha med i utgreiinga, påpeikar Ap-politikaren. 

Blant dei aktuelle traseane er éin som går frå Odda til Jondal, og vidare til Eikelandsosen og 

Endelausmarka. 

– Traseen er av interesse både for Fusa og Os, og ikkje minst for Bjørnafjorden kommune, seier Kvåle, 

som trur det er lettare å få gjennomslag hjå regjeringa når ein så og seia har eit samla fylkesting i 

ryggen. 

– Det er viktig at vi er tydelege i Hordaland på kva vi ønskjer. Uttalen er solid forankra. Det einaste 

partiet som ikkje ønskte å støtta framlegget, var SV, fortel han. 

Kvåle legg til at dersom vi kan kombinera nasjonale transportårer med infrastrukturtiltak i Fusa og Os, 

så er det ein bonus. 

Ap-politikaren veit sjølvsagt ikkje kva som vert resultatet av ei eventuell utgreiing, men det viktigaste 

no er at det faktisk vert ei utgreiing. 

PS: «Arm til Bergen» er same prosjekt som tidlegare gjekk under namnet «Hordalandsdiagonalen». 

